
UZOQ MUDDATLI AKTIVLAR 
QADRSIZLANISHIDAN KO‘RILGAN 
ZARARLARNI TAN OLISH, TAQSIMLASH VA 
QAYTA TIKLASH OPERATSIYALARINING 
HISOB TA’MINOTINI TAKOMILLASHTIRISH
Fayzullayev Begzod Baxtiyor o‘g‘li 
Toshkent davlat iqtisodiyot universiteti 
mustaqil izlanuvchisi

Annotatsiya. Maqolada aksiyadorlik jamiyatlarida uzoq muddatli aktivlar qadrsizlanishidan ko‘rilgan zararlarni 
tan olish, ularni pul hosil qiluvchi birlik aktivlari o‘rtasida taqsimlash va keyingi davrlarda qayta tiklash operatsiyalarini 
buxgalteriya hisobida aks ettirishning uslubiy masalalari tadqiq etilgan. Milliy schyotlar rejasida qadrsizlanish oper-
atsiyalarini aks ettirishga mo‘ljallangan maxsus schyotlarning yetarlicha shakllantirilmaganligi MHXS 36 talablarini 
amaliyotga samarali joriy etishni takomillashtirish zaruratini yuzaga keltiruvchi omillardan biri sifatida baholanadi. 
Tadqiqot doirasida schyotlar rejasiga kontraktiv xarakterdagi sintetik schyotlar va subschyotlar kiritish, qadrsizlanish 
zararini birlik aktivlari o‘rtasida taqsimlash hamda qayta tiklash operatsiyalarini hisobda aks ettirish tartibi ishlab 
chiqilgan. Shuningdek, hisob siyosatida qadrsizlanishga oid majburiy elementlarni (test davriyligi, asosiy farazlar, 
baholash yondashuvlari) belgilash yuzasidan takliflar asoslangan. Taklif etilgan hisob ta’minotining joriy etilishi moli-
yaviy hisobotda aktivlarning iqtisodiy jihatdan asoslangan qiymatini shaffof aks ettirishga xizmat qilishi ko‘rsatilgan.

Kalit so‘zlar: uzoq muddatli aktivlar, qadrsizlanish zarari, kontraktiv schyot, subschyot, schyotlar rejasi, pul hosil 
qiluvchi birlik, zararni taqsimlash, qadrsizlanishni qayta tiklash, hisob siyosati, MHXS 36.

Abstract. The article examines methodological issues related to the recognition of impairment losses on long-
term assets, their allocation among the assets of cash-generating units, and the accounting treatment of impairment 
reversal operations in joint-stock companies. The study substantiates that the insufficient development of specialized 
accounts for recording impairment operations within the national chart of accounts is one of the factors requiring 
further improvement in the effective implementation of IFRS 36 requirements. The research develops an accounting 
framework involving the introduction of synthetic contra-accounts and sub-accounts, the allocation of impairment 
losses among individual assets, and the recognition of impairment reversal operations. Furthermore, proposals are 
developed for defining mandatory impairment-related elements in accounting policies, including testing frequency, 
key assumptions, and valuation approaches. The implementation of the proposed accounting framework is shown 
to contribute to a more transparent presentation of the economically justified value of assets in financial reporting.

Keywords: long-term assets, impairment loss, contra-account, sub-account, chart of accounts, cash-generating 
unit, impairment loss allocation, impairment reversal, accounting policy, IFRS 36.

Аннотация. В статье исследованы методические вопросы признания убытков от обесценения 
долгосрочных активов в акционерных обществах, их распределения между активами единиц, генерирующих 
денежные средства, а также отражения операций по восстановлению обесценения в последующих 
периодах в бухгалтерском учёте. Обосновано, что недостаточная сформированность специальных счетов 
для отражения операций по обесценению в национальном плане счетов является одним из факторов, 
обусловливающих необходимость совершенствования эффективного применения требований МСФО (IAS) 
36. В рамках исследования разработан порядок введения синтетических контрактивных счетов и субсчетов 
в план счетов, распределения убытков от обесценения между отдельными активами и отражения операций 
по восстановлению обесценения в бухгалтерском учёте. Кроме того, сформулированы предложения по 
определению обязательных элементов учётной политики, связанных с обесценением, включая периодичность 
тестирования, ключевые допущения и подходы к оценке. Доказано, что внедрение предложенной системы 
учётного обеспечения способствует более прозрачному отражению экономически обоснованной стоимости 
активов в финансовой отчётности.

Ключевые слова: долгосрочные активы, убыток от обесценения, контрактивный счёт, субсчёт, план 
счетов, единица, генерирующая денежные средства, распределение убытка, восстановление обесценения, 
учётная политика, МСФО (IAS) 36.

K I R I S H
Moliyaviy hisobotning xalqaro standartlariga o‘tish jarayonida milliy buxgalteriya hisobi tizimining 

infratuzilmasi — schyotlar rejasi, birlamchi hujjatlar va hisob registrlari — yangi talablar bilan muvofiqlashtirilishi 
obyektiv zaruriyatga aylanadi. O‘zbekiston Respublikasi Prezidentining 2020-yil 24-fevraldagi PQ-4611-son 
qaroriga muvofiq aksiyadorlik jamiyatlari, banklar va boshqa yirik subyektlar moliyaviy hisobotni MHXS 
asosida tuzmoqda [1]. MHXS 36 «Aktivlarning qadrsizlanishi» standarti talablariga ko‘ra, aktivning balans 
qiymati uning qoplanadigan qiymatidan oshib ketgan taqdirda farq qadrsizlanish zarari sifatida darhol tan 
olinishi, keyingi davrlarda qadrsizlanish sabablari bartaraf etilsa esa (gudvill bundan mustasno) zarar qayta 
tiklanishi lozim.

Biroq ushbu talablarni amaliyotga joriy etishda milliy hisob tizimida ayrim uslubiy va tashkiliy jihatlarni 
takomillashtirish zarurati mavjud: amaldagi schyotlar rejasida qadrsizlanish operatsiyalarini aks ettirishga 
mo‘ljallangan maxsus schyotlar yetarli darajada shakllantirilmagan. Natijada amaliyotda qadrsizlanish 
zararlarini hisobga olish bo‘yicha turli yondashuvlardan foydalaniladi, yo eskirish (amortizatsiya) 
schyotlarida bilvosita aks ettiriladi, yo balans qiymatini bevosita kamaytirish yo‘li bilan rasmiylashtiriladi. 
Har uchala holat ham hisob axborotining to‘liqligi va taqqoslanuvchanligiga salbiy ta’sir ko‘rsatishi mumkin: 
eskirish va qadrsizlanish iqtisodiy mazmunan turli jarayonlar bo‘lib, birinchisi aktiv qiymatining foydali 
xizmat davriga rejali taqsimlanishini, ikkinchisi esa aktiv iqtisodiy salohiyatining kutilmagan pasayishini 
ifodalaydi.

Bundan tashqari, qadrsizlanish hisobining murakkab unsurlari — zararni pul hosil qiluvchi birlik aktivlari 
o‘rtasida taqsimlash va keyingi davrlarda qayta tiklash — milliy uslubiy hujjatlarda umuman tartibga solinmagan. 
Mazkur maqolaning maqsadi — qadrsizlanishdan ko‘rilgan zararlarni tan olish, taqsimlash va qayta tiklash 
operatsiyalarini schyotlar rejasiga kontraktiv schyot va subschyotlar kiritish orqali hisobda aks ettirish tartibini 
ishlab chiqish hamda hisob siyosatida qadrsizlanishga oid majburiy elementlarni belgilash yuzasidan takliflarni 
asoslashdan iborat.

M A V Z U G A  O I D  A D A B I Y O T L A R  S H A R H I
Qadrsizlanish zararlarini tan olish va aks ettirish amaliyoti xorijiy tadqiqotlarda atroflicha o‘rganilgan. 

J. A. Elliott va W. H. Shaw aktivlarni hisobdan chiqarish qarorlarining moliyaviy hisobot ko‘rsatkichlariga 
va bozor ishtirokchilarining qabul qilishiga ta’sirini tadqiq etgan (Elliott and Shaw, 1988). J. Francis, J. D. 
Hanna va L. Vincent qadrsizlanish zararlarining bir qismi obyektiv iqtisodiy omillar, bir qismi esa rahbariyat 
professional mulohazalari bilan ham bog‘liqligini empirik asoslagan (Francis, Hanna and Vincent, 1996). E. 
J. Riedl qadrsizlanishni tan olish sifati hisob tartibining qat’iyligiga bog‘liqligini ko‘rsatgan (Riedl, 2004). N. M. 
AbuGhazaleh, O. M. Al-Hares va C. Roberts qadrsizlanish summalarini aniqlashda rahbariyat mulohazasining 
roli yuqori ekanligini, shu sababli hisob va ochib berish tartib-qoidalari aniq belgilanishi lozimligini asoslagan 
(AbuGhazaleh, Al-Hares and Roberts, 2011). H. Amiraslani, G. E. Iatridis va P. F. Pope esa MHXS 36 ni 
qo‘llash sifati institutsional muhitga, jumladan, hisob infratuzilmasining rivojlanganligiga bog‘liqligini ko‘rsatgan 
(Amiraslani, Iatridis and Pope, 2013).

Respublikamiz olimlaridan O. Bobojonov, A. A. Karimov, A. K. Ibragimov, B. A. Xasanov, K. B. O‘razov, 
S. S. Tashnazarov va boshqalarning ishlarida asosiy vositalar va nomoddiy aktivlar hisobi, schyotlar rejasini 
takomillashtirish hamda milliy hisob tizimini xalqaro standartlarga muvofiqlashtirish masalalari tadqiq etilgan 
(Karimov, Islomov va Avloqulov, 2022; Ibragimov va boshq., 2021; Tashnazarov, 2019). Biroq aynan qadrsizlanish 
operatsiyalarini — zararni tan olish, birlik aktivlari o‘rtasida taqsimlash va qayta tiklashni — schyotlar rejasi 
darajasida tizimli aks ettirish hamda hisob siyosatining qadrsizlanishga oid elementlarini belgilash masalalari 
mahalliy adabiyotda yaxlit uslubiy yechim sifatida ishlab chiqilmagan. Ushbu bo‘shliq mazkur tadqiqotning 
yo‘nalishini belgilab berdi.

T A D Q I Q O T  M E T O D O L O G I YA S I
Tadqiqotning nazariy-uslubiy asosini MHXS 36 «Aktivlarning qadrsizlanishi», 21-son BHMS bilan 

tasdiqlangan schyotlar rejasi va uni qo‘llash bo‘yicha yo‘riqnoma, buxgalteriya hisobiga oid boshqa normativ-
huquqiy hujjatlar hamda mavzuga oid xorijiy va mahalliy ilmiy ishlar tashkil etadi [3]. Tadqiqot jarayonida tahlil 
va sintez, qiyoslash, guruhlash, modellashtirish, schyotlar korrespondensiyasi usuli hamda shartli hisob-kitoblar 
usulidan foydalanildi. Empirik baza sifatida telekommunikatsiya, pochta xizmatlari, axborot texnologiyalari va 
sug‘urta sohalarida faoliyat yurituvchi aksiyadorlik jamiyatlarining hisob amaliyoti o‘rganildi.

T A H L I L  V A  N A T I J A L A R 
MHXS 36 ga muvofiq qadrsizlanish zarari aktivning balans qiymati bilan qoplanadigan qiymati o‘rtasidagi 

ijobiy farq sifatida aniqlanadi va darhol foyda yoki zarar tarkibida tan olinadi (qayta baholash modelida hisobga 
olinadigan aktivlar bundan mustasno) [5]. Mazkur talabni milliy hisob amaliyotida izchil bajarish uchun, eng 
avvalo, qadrsizlanishni aks ettiruvchi maxsus schyotlar tizimi zarur. Tadqiqot doirasida schyotlar rejasiga 
kontraktiv xarakterdagi sintetik schyotlar va ularga mos subschyotlar hamda davr xarajatlari va daromadlari 
schyotlarini kiritish taklif etildi (1-jadval).

1-jadval
Qadrsizlanish operatsiyalarini aks ettirish uchun taklif etilayotgan schyotlar tizimi1

Schyot 
(subschyot) Nomi Xarakteri va vazifasi

0300 Asosiy vositalar qadrsizlanishini 
hisobga oluvchi schyotlar

Kontraktiv schyot; asosiy vositalar bo‘yicha to‘plangan 
qadrsizlanish zararlarini aks ettiradi va balansda 0100-schyotlar 

qiymatini kamaytiradi

0310—0390
Asosiy vositalar turlari bo‘yicha 

subschyotlar (binolar, inshootlar, 
mashina va uskunalar va h.k.)

0100-schyotlar tuzilmasiga muvofiq qadrsizlanishni aktiv turlari 
kesimida yuritish imkonini beradi

0600 Nomoddiy aktivlar qadrsizlanishini 
hisobga oluvchi schyotlar

Kontraktiv schyot; nomoddiy aktivlar bo‘yicha to‘plangan 
qadrsizlanish zararlarini aks ettiradi va balansda 0400-schyotlar 

qiymatini kamaytiradi

9440 Asosiy vositalar qadrsizlanishidan 
ko’rilgan zararlar

Davr xarajatlari schyoti; hisobot davrida tan olingan 
qadrsizlanish zararini moliyaviy natijalar hisobotiga olib boradi

9450 Nomoddiy aktivlar qadrsizlanishidan 
ko’rilgan zararlar

Davr xarajatlari schyoti; nomoddiy aktivlar bo‘yicha tan olingan 
zararni aks ettiradi

9390 Bekor qilingan (qayta tiklangan) 
qadrsizlanishdan daromadlar

Boshqa operatsion daromadlar schyoti; keyingi davrlarda qayta 
tiklangan qadrsizlanish summalarini aks ettiradi

Kontraktiv schyotlar mexanizmining afzalligi shundaki, u aktivning dastlabki (qayta tiklash) qiymati, 
to‘plangan eskirish va to‘plangan qadrsizlanish to‘g‘risidagi axborotni alohida-alohida saqlaydi. Balansda aktiv 
sof qiymatda (dastlabki qiymat minus eskirish minus qadrsizlanish) taqdim etiladi, biroq analitik hisobda har 
bir komponent mustaqil kuzatiladi. Bu, birinchidan, qadrsizlanishni keyinchalik qayta tiklash imkonini saqlaydi 
(bevosita qiymatni kamaytirish usulida bu imkon yo‘qoladi), ikkinchidan, moliyaviy hisobot izohlarida MHXS 36 
talab qiladigan ma’lumotlarni (davr boshi va oxiridagi to‘plangan qadrsizlanish, davrda tan olingan va qayta 
tiklangan summalar) shakllantirish uchun tayyor axborot bazasini yaratadi.

Taklif etilayotgan yondashuv xalqaro hisob amaliyotidagi tendensiyalarga ham muvofiq keladi. Rivojlangan 
hisob tizimlarida qadrsizlanish, qoida tariqasida, alohida tartibga solinadigan baholash rezervlari (allowance) 
mexanizmi orqali, ya’ni aktiv qiymatini bevosita o‘zgartirmasdan, maxsus tuzatuvchi schyotlar vositasida aks 
ettiriladi. Bunday yechim hisob axborotining qayta tiklanuvchanligini (auditorlik izini) ta’minlaydi: har qanday 
vaqtda aktivning dastlabki qiymatini, jami eskirishini va jami qadrsizlanishini mustaqil ravishda aniqlash mumkin 
bo‘ladi. Milliy schyotlar rejasi kontraktiv schyotlar mexanizmini allaqachon biladi (masalan, eskirish schyotlari), 
shu sababli taklif etilayotgan 0300 va 0600-schyotlar tizimga uzviy kirishadi va buxgalterlardan qo‘shimcha 
murakkab ko‘nikmalarni talab qilmaydi.

Taklif etilgan schyotlar asosida qadrsizlanish operatsiyalarining buxgalteriya yozuvlari tizimi ishlab chiqildi 
(2-jadval). Yozuvlar uchta asosiy operatsiya guruhini qamrab oladi: zararni tan olish, zararni qayta tiklash 
hamda qadrsizlangan aktivni hisobdan chiqarishda to‘plangan qadrsizlanishni yopish.

1	  Manba: muallif ishlanmasi.

2-jadval
Qadrsizlanish operatsiyalari bo‘yicha buxgalteriya yozuvlari2

Operatsiya mazmuni Debet Kredit

Asosiy vositalar bo‘yicha qadrsizlanish zarari tan olindi 9440 0300

Nomoddiy aktivlar bo‘yicha qadrsizlanish zarari tan olindi 9450 0600

Keyingi davrda asosiy vositalar qadrsizlanishi qayta tiklandi (balans qiymati eskirish 
hisobga olingan tarixiy qiymatdan oshmagan holda) 0300 9390

Keyingi davrda nomoddiy aktivlar qadrsizlanishi qayta tiklandi 0600 9390

Qadrsizlangan asosiy vosita hisobdan chiqarilganda to‘plangan qadrsizlanish yopildi 0300 0100 (tegishli 
subschyot)

Qadrsizlangan nomoddiy aktiv hisobdan chiqarilganda to‘plangan qadrsizlanish yopildi 0600 0400 (tegishli 
subschyot)

Qadrsizlanish hisobining eng murakkab unsurlaridan biri — zararni pul hosil qiluvchi birlik aktivlari 
o‘rtasida taqsimlashdir. MHXS 36 ga muvofiq, birlik bo‘yicha aniqlangan zarar avval birlikka tegishli 
gudvillning balans qiymatini kamaytirishga yo‘naltiriladi, qolgan summa esa birlikning boshqa aktivlari 
o‘rtasida ularning balans qiymatlariga mutanosib ravishda taqsimlanadi. Bunda har bir aktivning balans 
qiymati uning alohida aniqlanishi mumkin bo‘lgan qoplanadigan qiymatidan (agar aniqlash mumkin bo‘lsa) 
va noldan past bo‘lmasligi lozim. Taqsimlash tartibining amaliy qo‘llanilishi shartli misolda ko‘rsatildi 
(3-jadval): birlik tarkibida gudvill (2,0 mlrd so‘m), bino (12,0 mlrd so‘m) va uskunalar (16,0 mlrd so‘m) 
mavjud bo‘lib, birlikning qoplanadigan qiymati 24,0 mlrd so‘m etib aniqlangan; demak, umumiy zarar 6,0 
mlrd so‘mni tashkil etadi.

3-jadval
Qadrsizlanish zararini birlik aktivlari o‘rtasida taqsimlash (shartli misol, mlrd so‘m)3

Aktiv Balans qiymati Zararning gudvillga 
yo’naltirilishi

Qolgan zararning 
mutanosib taqsimoti

Taqsimlangan 
jami zarar

Taqsimlashdan 
keyingi balans 

qiymati

Gudvill 2,0 2,0 — 2,0 0,0

Bino 12,0 — 1,71 (12,0/28,0 × 4,0) 1,71 10,29

Uskunalar 16,0 — 2,29 (16,0/28,0 × 4,0) 2,29 13,71

Jami 30,0 2,0 4,0 6,0 24,0

Keltirilgan misolda zararning 2,0 mlrd so‘mi avval gudvillni to‘liq hisobdan chiqaradi, qolgan 4,0 mlrd 
so‘m esa bino va uskunalar o‘rtasida balans qiymatlariga mutanosib ravishda (12:16 nisbatda) taqsimlanadi. 
Buxgalteriya hisobida bino bo‘yicha 1,71 mlrd so‘m va uskunalar bo‘yicha 2,29 mlrd so‘m summalarida 
9440-schyot debeti va 0300-schyotning tegishli subschyotlari krediti bo‘yicha yozuvlar beriladi. Subschyotlar 
kesimidagi bunday yuritish keyingi davrlarda qayta tiklashni ham aktivlar kesimida aniq amalga oshirish 
imkonini beradi: MHXS 36 ga ko‘ra, qayta tiklangan balans qiymati aktiv qadrsizlanmagan taqdirda 
shakllanadigan qiymatdan (eskirish hisobga olingan holda) oshmasligi kerak, gudvill bo‘yicha qadrsizlanish 
esa umuman qayta tiklanmaydi.

Schyotlar tizimi va yozuvlar tartibi o‘z-o‘zidan yetarli emas: ularning izchil qo‘llanilishi hisob siyosatida 
qadrsizlanishga oid majburiy elementlarning belgilanishini taqozo etadi. Tadqiqot doirasida hisob siyosatining 
qadrsizlanish bo‘limiga kiritilishi lozim bo‘lgan elementlar tarkibi asoslandi (4-jadval).

2	  Manba: muallif ishlanmasi.
3	  Manba: shartli ma’lumotlar asosida muallif hisob-kitobi.

4-jadval
Hisob siyosatida qadrsizlanishga oid majburiy elementlar4

Element Mazmuni

Qadrsizlanish testini o‘tkazish davriyligi
Oddiy aktivlar uchun — qadrsizlanish belgilari aniqlanganda; gudvill va 

foydali xizmat muddati aniqlanmagan nomoddiy aktivlar uchun — har yili, 
belgilangan sanada

Asosiy farazlar Pul oqimlari prognozi davri, prognozdan keyingi o’sish sur’ati, diskont 
stavkasini hisoblash tartibi va uning komponentlari

Baholash yondashuvlari Sotish xarajatlari chegirilgan haqqoniy qiymat yoki foydalanish qiymatini 
tanlash mezonlari; baholovchilarni jalb etish holatlari

Pul hosil qiluvchi birliklar Birliklarni ajratish mezonlari va tasdiqlangan birliklar ro‘yxati; gudvillni 
birliklarga biriktirish tartibi

Zararni taqsimlash va qayta tiklash tartibi Zararni birlik aktivlari o’rtasida taqsimlash ketma-ketligi; qayta tiklash 
shartlari va cheklovlari; mas’ul shaxslar

Hujjatlashtirish Qadrsizlanish testi natijalarini rasmiylashtiruvchi hujjatlar shakllari va 
saqlash tartibi

Hisob siyosatida mazkur elementlarning belgilanishi bir nechta muhim vazifani bajaradi. Birinchidan, u 
qadrsizlanish hisobining davrlararo izchilligini ta’minlaydi: farazlar va yondashuvlar har bir hisobot davrida 
o‘zgartirilavermaydi, ularning o‘zgarishi esa asoslanishi va ochib berilishi lozim bo‘ladi. Ikkinchidan, u korporativ 
boshqaruv nuqtai nazaridan rahbariyat qarorlarini oldindan belgilangan uslubiy mezonlar asosida shakllantirish 
imkonini beradi: test o‘tkazish-o‘tkazmaslik, stavkani tanlash va zararni taqsimlash qarorlari oldindan 
belgilangan qoidalarga bo‘ysunadi. Uchinchidan, u auditorlik tekshiruvi uchun aniq mezonlar yaratadi: auditor 
jamiyat amaliyotini uning o‘z hisob siyosatiga muvofiqligi nuqtai nazaridan baholash imkoniga ega bo‘ladi.

Schyotlar tizimining to‘laqonli amal qilishi birlamchi hisob hujjatlari bilan ham ta’minlanishi lozim. 
Qadrsizlanish zararini tan olish, taqsimlash va qayta tiklash operatsiyalari asosiy vositalar harakatini 
rasmiylashtiruvchi namunaviy shakllarda (AV-1, AV-4, AV-4a, AV-6, AV-11, AV-12) o‘z aksini topishi uchun 
ushbu shakllarga «qadrsizlanishdan ko‘rilgan zararlar summasi» va «qadrsizlanishni hisobga oluvchi 
schyotlar» satrlarini kiritish maqsadga muvofiq. Bu, bir tomondan, har bir buxgalteriya yozuvini hujjatli asos 
bilan ta’minlaydi, ikkinchi tomondan, aktiv hisobdan chiqarilganda yoki boshqa shaxsga o‘tkazilganda uning 
to‘plangan qadrsizlanishi to‘g‘risidagi axborotning hujjatda aks etishini kafolatlaydi.

Qadrsizlanish hisobining yana bir amaliy jihati — uning soliq oqibatlari bilan bog‘liqligidir. Soliq qonunchiligida 
qadrsizlanish zararlari, qoida tariqasida, soliq solinadigan bazani kamaytiruvchi xarajat sifatida e’tirof etilmaydi, 
soliq maqsadlarida aktiv qiymati esa o‘z tartibida yuritiladi. Natijada aktivning buxgalteriya balansidagi qiymati 
bilan soliq bazasi o‘rtasida vaqtinchalik farq yuzaga keladi va u MHXS 12 «Foyda solig‘i» talablariga muvofiq 
kechiktirilgan soliq aktivini tan olishga olib kelishi mumkin [4]. Shu sababli hisob siyosatida qadrsizlanish bo‘limi 
kechiktirilgan soliqlarni hisoblash tartibi bilan o‘zaro bog‘lanishi, 9440 va 9450-schyotlardagi summalar esa 
soliq hisobi registrlarida alohida kuzatilishi lozim. Bu jihatning e’tibordan chetda qolishi moliyaviy natija va soliq 
majburiyatlarining noto‘g‘ri hisoblanishiga olib keladi.

Taklif etilgan hisob ta’minoti moliyaviy hisobotni taqdim etish bilan ham uzviy bog‘liq. Buxgalteriya 
balansida asosiy vositalar va nomoddiy aktivlar sof qiymatda — to‘plangan eskirish va to‘plangan qadrsizlanish 
chegirilgan holda — aks ettiriladi; moliyaviy natijalar to‘g‘risidagi hisobotda 9440 va 9450-schyotlarda to‘plangan 
zararlar davr xarajatlari tarkibida, 9390-schyotdagi qayta tiklash summalari esa boshqa daromadlar tarkibida 
ko‘rsatiladi. Izohlarda esa aktivlar guruhlari kesimida davr boshi va oxiridagi to‘plangan qadrsizlanish, davrda 
tan olingan va qayta tiklangan summalar, ularni keltirib chiqargan voqealar hamda qoplanadigan qiymatni 
aniqlashda foydalanilgan farazlar ochib beriladi. Shu tariqa kontraktiv schyotlar tizimi hisob ma’lumotlaridan 
hisobot ko‘rsatkichlarigacha bo‘lgan yaxlit axborot zanjirini shakllantiradi.

Tadqiqot doirasida taklif etilgan schyotlar tizimi va birlamchi hujjatlarning takomillashtirilgan shakllarini 
«O‘zbekiston shampani» AJ amaliyotida qo‘llash imkoniyatlari tahlil qilinib, uning amaliy ahamiyati asoslandi: 
qadrsizlanish operatsiyalari alohida schyotlarda aks ettirilishi natijasida moliyaviy hisobotda aktivlarning real 
qiymati to‘g‘risida aniq va shaffof ma’lumotlar shakllandi. Bu esa taklif etilayotgan hisob ta’minotining amaliy 
hayotiyligini tasdiqlaydi va uni boshqa aksiyadorlik jamiyatlari amaliyotiga kengaytirish uchun asos bo‘ladi.

4	  Manba: muallif ishlanmasi.

X U L O S A  V A  T A K L I F L A R
Tadqiqot natijalari bo‘yicha quyidagi xulosa va takliflar shakllantirildi:
Milliy schyotlar rejasida qadrsizlanish operatsiyalarini aks ettiruvchi maxsus schyotlarning mavjud emasligi 

MHXS 36 talablarini amaliyotga joriy etishning asosiy infratuzilmaviy to‘sig‘i hisoblanadi. Qadrsizlanishni eskirish 
schyotlarida yoki aktiv qiymatini bevosita kamaytirish yo‘li bilan aks ettirish hisob axborotining ishonchliligi va 
taqqoslanuvchanligiga ta’sir qiladi va qayta tiklash imkoniyatini yo‘qotadi.

Schyotlar rejasiga kontraktiv xarakterdagi 0300 va 0600-sintetik schyotlarni ularning subschyotlari bilan 
birga, davr xarajatlari tarkibida 9440 va 9450-schyotlarni hamda qayta tiklash daromadlari uchun 9390-schyotni 
kiritish taklif etiladi. Bunday tizim aktivning dastlabki qiymati, eskirishi va qadrsizlanishi to‘g‘risidagi axborotni 
alohida saqlash, balansda sof qiymatni taqdim etish va izoh talablarini bajarish imkonini beradi.

Qadrsizlanish zararini pul hosil qiluvchi birlik aktivlari o‘rtasida taqsimlash MHXS 36 da belgilangan ketma-
ketlikda — avval gudvillga, so‘ngra boshqa aktivlarga balans qiymatlariga mutanosib ravishda — amalga 
oshirilishi va subschyotlar kesimida hujjatlashtirilishi lozim. Bu keyingi davrlarda qayta tiklashni aktivlar kesimida 
to‘g‘ri amalga oshirishning zaruriy shartidir.

Hisob siyosatida qadrsizlanishga oid majburiy elementlar — test davriyligi, asosiy farazlar, baholash 
yondashuvlari, birliklar ro‘yxati, taqsimlash va qayta tiklash tartibi hamda hujjatlashtirish shakllari — belgilanishi 
shart. Bu hisobning davrlararo izchilligini ta’minlaydi, rahbariyat qarorlarini belgilangan uslubiy mezonlar 
asosida shakllantirish imkonini beradi va auditorlik tekshiruvi uchun aniq mezonlar yaratadi.

Taklif etilgan hisob ta’minotining aksiyadorlik jamiyatlari amaliyotiga joriy etilishi moliyaviy hisobotda 
aktivlarning real qiymatini shaffof aks ettirish, investorlar ishonchini mustahkamlash hamda milliy hisob tizimini 
xalqaro standartlarga muvofiqlashtirish vazifalariga bevosita xizmat qiladi. Istiqbolda mazkur schyotlar tizimini 
schyotlar rejasiga rasman kiritish masalasini vakolatli organlar darajasida ko‘rib chiqish maqsadga muvofiq.

